
Om denne boka

Kvar dag døyr tusenvis av dyr i laboratorieforsøk. Enkelte seier at desse eksperimenta gir oss viktig kunnskap, medan andre er villige til å gjere kva som helst for å forhindre dei. Syskena James og Lauren Adams hamnar mellom borken og veden i dette farlege oppdraget.

 

Mennesket og dyret er bok 6 i den populære CHERUB-serien.

Les også:

Rekrutten, Kokainkongen, Flukta, Drapet, Heilag galskap, Slått ut, Gjengkrigen, Søvngjengaren og Generalen.

KVA ER CHERUB?

CHERUB er ein del av den britiske etterretningstenesta. Agentane er mellom ti og sytten år gamle, og dei fleste er foreldrelause eller barn som familien ikkje vil ha noko med å gjere. Dei blir rekrutterte frå barneheimar og bur og får opplæring i CHERUB-leiren, eit bortgøymt og hemmeleg område på den engelske landsbygda.

KVA NYTTE HAR EIN AV BARN?

Barn er til stor nytte. Ingen er klar over at barn utfører hemmelege oppdrag, og det betyr at dei slepp unna med allslags ting som vaksne ikkje slepp unna med.

KVEN ER DEI?

Det bur cirka tre hundre barn på CHERUB. JAMES ADAMS er den fjorten år gamle helten vår. Han er ein høgt respektert CHERUB-agent med fleire vellykka oppdrag bak seg. KERRY CHANG er karatemeister og fødd i Hong Kong. Ho er kjærasten til James. Dei andre nære venene hans er BRUCE NORRIS, SHAKEEL DAJANI og KYLE BLUEMAN.

Systera til James, LAUREN ADAMS, er berre elleve, men blir allereie sett på som ein av dei beste CHERUBagentane. I CHERUB-leiren er ho og besteveninna BETHANY PARKER uskiljelege. Ho er også svært god ven med GREG «ROTTA» RATHBONE, som blei rekruttert av CHERUB etter å ha blitt vikla inn i det siste oppdraget til James og Lauren.

TILSETTE PÅ CHERUB

Cherub-leiren er eit stort område med treningsanlegg og undervisningslokale av mange slag, og den kombinerte rolla som kostskule og etterretningsorganisasjon gjer at CHERUB faktisk har fleire tilsette enn elevar. Det er alt frå kokkar og gartnarar til lærarar, instruktørar, sjukepleiarar, psykiatrar og oppdragsspesialistar. Leiaren for CHERUB er dr. Terence McAfferty, som til vanleg blir kalla Mac.

T-SKJORTENE PÅ CHERUB

CHERUB har ei rangordning som blir gjord synleg ved hjelp av T-skjorter i ulike fargar. ORANSJE er for gjester. RAUD er for barn som bur på CHERUB, men er for unge til å kvalifisere seg til agentar. BLÅ er for barn som gjennomgår CHERUBs tøffe 100 dagars grunnopplæring. Ei GRÅ T-skjorte betyr at du er kvalifisert for oppdrag. MARINEBLÅ – som er den T-skjorta James går med – er ei påskjøning for framifrå utføring av eit oppdrag. Lauren har SVART T-skjorte, den største utmerkinga for framifrå prestasjon på fleire oppdrag. Når du når aldersgrena og avsluttar karrieren, får du den KVITE T-skjorta, som også personalet går med.


1 MORGON

Andy Pierce syntest det var så herleg å liggje i senga. Han hadde dyna godt over haka, musklane kjendest avslappa, og den varme puta låg så fint under hovudet. Men sola som skar gjennom den vesle sprekken mellom gardinene, plaga han.

Fjortenåringen fekk seg ikkje til å lyfte hovudet og sjå på klokka på nattbordet, men han visste at han måtte kome seg opp. Om under ein time ville han sitje med eit slips kring halsen og kvile olbogane på ein pult for å gå laus på det vakne marerittet som heitte måndag morgon: engelsk, fransk og drama. I dag ville det bli endå verre enn vanleg fordi Andy kom til å få kjeft for å ikkje ha gjort leksa om Macbeth.

Han såg for seg det sinte blikket herr Walker ville sende han, då døra til rommet hans gjekk opp.

«Eg har allereie ropt på deg tre gonger,» ropte mor til Andy og stega over golvteppet mot vindauget.

Christine Pierce såg ut som ein sur engel. I kvit tennisskjorte, kvit bukse og kvite turnsko var ho klar til å dra på jobben.

«Det står rista brød på bordet nede, men det er nok iskaldt no.»

Rommet eksploderte i lys då Christine drog gardinene fort ifrå, og så reiv ho dyna av den eldste sonen sin.

«Mammaaaa,» stønte Andy og skygde for auga med den eine handa og dekte kjønnsorganet med den andre.

«Gi deg no,» smilte Christine og gav sonen ein venleg klaps på oklet. «Du har ingenting der nede som eg ikkje har sett tusen gonger.» Men så kjende ho lukta av dyna som hang over armen hennar, og rynka på nasen. «Når skifta du eigentleg sengeklede sist?»

Andy drog på skuldrene då han sette seg opp og tok ein rein boksarshorts han hadde lagt fram kvelden før.

«Veit ikkje … For ei veke sidan, trur eg.»

«Ikkje prøv deg. Det putevaret er gult, og eg vil ikkje eingong tenkje på lukta.»

«Det er ikkje så ille.»

Då Andy drog ermet på skuleskjorta oppover armen, såg han at leppene til mora blei til smale strekar. Smale lepper betydde at han måtte vere forsiktig: Det var like før ho eksploderte.

«Når eg kjem heim frå jobben i dag, ventar eg å sjå at dei ufyselege sengekleda er vaska og heng på tørkestativet på baksida. Og mens du er i gang, kan du skifte på senga til bror din òg.»

«Kva?» gispa Andy. «Kvifor skal eg skifte på senga til Stuart?»

Andy skvatt då mora stakk peikefingeren opp under nasen på han. «Du seier at du er gammal nok til å gå heim frå kino saman med venene dine klokka kvart over elleve. Etter mitt syn gjer det deg også gammal nok til å begynne å ta meir ansvar her heime. Dette er ikkje noko hotell, og eg er mor di, ikkje vaskehjelpa di.»

«Ja vel, Dykkar Majestet,» sa Andy surt.

Christine kasta eit blikk på klokka og høyrdest venlegare ut då ho tok eit steg tilbake. «Eg må gå no. Men det ville verkeleg gjere livet lettare for meg viss eg fekk litt meir hjelp av deg.»

Andy hadde høyrt den leksa før, og ho prella berre av på han. «Kvar er lunsjpengane mine?» spurde han mens han sparka begge føtene opp i lufta og drog på seg den svarte skulebuksa.

«Det ligg pengar til bussen på kjøkkenbenken. Brødskiver med skinke, tomat og sennep finn du i kjøleskåpet.»

«Kan eg ikkje få pengar til ein burgar?»

«Ikkje begynn med det der igjen. Du veit at eg ikkje tener nok til at du og Stuart skal bruke tretti pund i veka på gatekjøkkenmat.»

Andy gav seg ikkje. «Alle kjøper mat på gatekjøkkenet. Det er så flautt å ha med skulemat heimanfrå.»

«Då får du mase på far din. Kona hans køyrer rundt i ein ny Focus, mens eg tøtsjar grensa på tre kredittkort.»

Denne gongen var det lettare å få fram skuldkjensla til Andy. Etter som han blei eldre, hadde han skjønt at far hans var ein dritsekk. Mora måtte jobbe bøttevis med overtid berre for at dei skulle klare å halde hovudet over vatnet.

«Eg bør vere heime ved sjutida,» sa Christine og lente seg fram og kyste Andy på kinnet. «Og eg meiner det med sengekleda, høyrer du det?»

Etter å ha etterlate seg ein leppestiftflekk i ansiktet til sonen gjekk ho ut av rommet hans og ned trappa. Tenåringen var halvminuttet etter henne og trædde beltet i buksa mens han gjekk.

Stuart sat på kjøkkenet og irriterte storebror sin ved å vere like velstelt og velseda som vanleg. Elleveåringen hadde greidd håret og hadde på seg bleser og slips. Frå reise-TV-en skrålte Snurre Sprett. Då Andy tok ein trekant kaldt rista brød, stønte brørne til kvarandre.

«Mamma er stressa,» sa Stuart surt. «Kvifor må du alltid hisse henne opp?»

Andy var ikkje stolt over at han stadig kom i krangel med mor si. Det var ikkje meininga, men det skjedde berre. Kanskje det høyrde med til det å vere tenåring eller noko slikt. Men same kva han følte inst inne, ville ikkje Andy gi veslebror sin gleda over å få eit ærleg svar.

«Pass dine eigne saker.»

Stuart saug lufta inn mellom tennene. «Du er så egoistisk.»

«Hald kjeft.»

«No kuttar de ut!» ropte Chrstine frå gangen. Ho hadde ei veske over skuldra no, og bilnøklane i handa, klar til å dra. «De har ti minutt på dykk viss de ikkje vil kome for seint på skulen. Og ikkje gløym å låse døra når de går.»

Andy nikka til mora. «Ser deg seinare, mamma. Ha ein fin dag på jobben.»

«Det er det nok liten sjanse for,» svarte ho dystert.

Andy venta til ytterdøra lukka seg før han skulte på bror sin att. «Du ber om ein på trynet når du er så frekk i kjeften.»

Før Stuart rakk å finne eit svar som var frekt nok til å svi, men ikkje så ille at han sjølv fekk svi, høyrdest eit skrik ute frå oppkøyrselen.

Det kunne berre vere mor deira, og det var ikkje noko Eg såg ein edderkopp-skrik, eller slik ho skreik til far deira då dei skulle skiljast. Det kom langt innanfrå, som om ho hadde det frykteleg vondt.

Dei to gutane spratt opp frå stolane ved matbordet og styrta bortover gangen mot utgangsdøra.

Ein mann med finlandshette knuste akkurat frontruta på bilen til Christine med ein hammar då Andy kom stormande ut i oppkøyrselen. Christine låg og vreid seg i grusen og skreik og spytta. Ansiktet og hendene hennar glinsa av raudmåling som var blitt kasta i ansiktet på henne.

Mannen knuste to ruter til på sida av bilen, men Andy konsentrerte seg om partnaren hans, ein kraftig kar som stod bøygd over mora. Han hadde på seg kamuflasjebukse og svart finlandshette og såg trugande ut, som om han skulle til å gi henne eit skikkeleg spark med støvelen sin. Andy hadde ikkje eingong sko på, men kunne ikkje berre stå der mens nokon gjekk laus på mor hans.

«Eg skal drepe deg!» skreik Andy og styrta mot hettemannen.

Vel var Andy kraftig, men ein tenåring hadde jo ikkje ein sjanse mot ein vaksen mann. Den maskerte fyren la ein arm om halsen på Andy og planta ein hanskekledd knyttneve rett i ansiktet på han.

«Det er ikkje eg som er mordaren her,» knurra fyren idet nasen til Andy eksploderte av smerte.

Andy tumla bakover og inn i ein hekk, før han fekk ein diger støvel i magen og blei pressa endå lenger inn mellom dei samanfiltra greinene. Mens Andy tørka den blodige nasen på det kvite ermet sitt, småsprang dei to maskerte mennene mot ein bulkete Citroën som stod parkert rett utanfor oppkøyrselen.

Den vesle fluktbilen skjena av stad, samtidig som Andy opplevde sitt livs verste mareritt. Det var ikkje berre smerta i nasen, eller bekymringa for mora, men ein følelse av å vere fullstendig utilstrekkeleg. Han hadde late bøllene som hadde angripe mora, sleppe unna, berre fordi han var for ung til å stoppe dei. Då Andy vikla seg laus frå greinene og kara seg på føtene, høyrde han at ho stønte.

«Eg kan ikkje sjå,» hulka Christine.

Stuart stod kritkvit og stiv i døra.

«Ikkje berre stå der, din tulling!» skreik Andy mens han snubla mot mora. «Kom deg inn og ring etter ein ambulanse, for faen!»

Då Stuart fekk summa seg og styrta inn til telefonen, la Andy merke til at det var blitt spraya ei lykkje på garasjedøra. Ved sida av lykkja stod det:

SLUTT I JOBBEN DIN PÅ DYRELABORATORIET NESTE GONG DØYR DU DETTE ER EIN ORDRE FRÅ DYREFRIDOMSMILITSEN


2 LEIRE

«Legane fryktar at den trettiseks år gamle kvinna kan ha fått ein varig synsskade. Dette er det siste i ei rekkje alvorlege angrep utførte av Dyrefridomsmilitsen. Politiet i Avon seier at dei gjer alt dei kan for å beskytte dei tilsette på Malarek forskingssenter, men det er over to hundre arbeidarar på laboratoriet der, så det er vanskeleg å få ressursane til å strekke til …»

Denne nyheita kom frå ein skjerm som hang på veggen ved hovudet til James Adams, men han høyrde ikkje etter. Han og dei venene hans som ikkje var på oppdrag, sat ved det vanlege bordet i matsalen på CHERUB: Kerry, Bruce, Callum, Connor og Shak.

Det var eit par minutt sidan Bruce hadde snubla og mista eit brett med makaroni og 7up over ei jente som sat eit par bord borte. Men alle erta han for det framleis.

James hadde ein haug med kyllingbein på tallerkenen framfor seg. Linninga på olabuksa skar seg inn i den oppblåste magen, og han sat berre og lente seg tilbake og lét dei andre snakke. Kerry var også ferdig med å ete. Ho sat også tilbakelent og hadde teke føtene ut av sandalane og kvilte dei i fanget til James.

Ho kunne ha lagt føtene på ein av dei tomme stolane ved nabobordet, men det hadde ho ikkje gjort, og James sette pris på at ho viste han slik nærleik. Det betydde at Kerry var i godt humør, og var han heldig, ville dei snart gå opp og kline og gjere lekser når dei berre hadde fått fordøydd maten.

Shak sat til høgre for James og kasta eit raskt blikk på føtene til Kerry. «Du har jammen små føter, Kerry. Kva for skostorleik bruker du?»

«Trettifem.»

Shak nikka. «Her om dagen fekk eg vite kvifor kvinner har mindre føter enn menn.»

Kerry såg forundra ut. «Gjennomsnittleg er jo kvinner mindre enn menn.»

«Kven vil vite kvifor kvinner har mindre føter enn menn?» spurde Shak og smilte breitt.

Ingen rundt bordet såg spesielt interesserte ut.

«Er det ein av dei teite vitsane dine?» spurde Bruce.

Shak flirte. «Eg fortel berre kvalitetsvitsar.»

Alle utanom Shak fnyste eller rista på hovudet.

Callum oppsummerte stemninga. «Synest du sjølv, ja.»

«Nei, viss de ikkje vil høyre han, så …»

Bruce sukka. «Fortel oss den dumme vitsen, då, Shak. Elles får vi jo aldri fred for deg. Kvifor har kvinner mindre føter enn menn?»

Shaks smil blei breiare og breiare, til det gjekk frå øyre til øyre. «For at dei skal kunne stå nærmare kjøkkenbenken når dei vaskar opp.»

Vitsen var akkurat så dårleg som alle hadde rekna med, men det blei latter likevel fordi gutane allereie var i ganske godt humør. James smilte litt, før han snudde seg og såg det iskalde uttrykket i ansiktet til Kerry.

«Mannsgriser,» glefsa Kerry, tok føtene ned frå fanget til James og stilte seg framfor han med hendene på hoftene.

«Hallo, det var ikkje eg som fortalde vitsen, altså,» sa James og lyfta avverjande handflatene mot henne.

Kerry glodde på han. «Nei, men du lo.»

Det kom eit høgt smell då ho klaska til James på kinnet.

«Herregud, Kerry, sa James og lyfta armane opp framfor ansiktet for ikkje å få ein lusing til. «Ikkje overreager så jævlig, då.»

«De kan berre tørke av dykk dei flira, alle saman,» sa Kerry og sende lynande blikk mot dei andre gutane rundt bordet. Så festa ho blikket på Shak. «Og du synest kjønnsdiskriminerande vitsar er så morosame, kva? Korleis ville du føle det om eg sat her og fortalde pakkisvitsar?»

Ei spent togn la seg over flokken då Kerry tok matbrettet sitt og styrta av stad. James gneid flau på det raude, sviande merket i ansiktet.

Så fort Kerry hadde gått, knakk Callum og Bruce saman i latter. «Høyrde de det smellet?!» hylte Callum.

«Det slaget var hardt,» sa Bruce og smelte handa i bordflata.

James snudde seg surt mot Shak. «Takk for at du hissa opp dama mi.»

«No blir det nok inga klining på herr Adams i kveld,» flirte Callum.

Alle gutane gliste.

«Eg veit ikkje kva de er så glade for,» sa James. «Kvar er damene dykkar i kveld, då …? Å nei, no hugsar eg det. Ingen av dykk taparane har dame.»

«Eg har Naira,» sa Callum.

Bruce lo. «Du har klint med henne to gonger, og ho har vore ute på oppdrag i seks månader no.»

«Det tel likevel,» sa Callum og glodde olmt på Bruce. «Ho sender meg e-post nesten kvar dag. Og kven har du klint med, då?»

«Eg har kyst jenter.»

James lo. «Kven då, for eksempel?»

«Ikkje her,» sa Bruce. «Ute på oppdrag og sånn.»

Alle stønte, for dei trudde ikkje på han: Bruce var sjenert overfor jenter.

«Han kliner med den vesle blå kosebamsen han alltid har med seg i senga,» kniste Shak.

«Hald kjeft,» sa Bruce sint. «Og eg har ikkje Jeremy med meg i senga. Han fall ned frå hylla over senga mi éin gong, og Kyle gjekk og fortalde det til heile verda.»

«Kva i helvete er Jeremy for slags namn på ein kosebamse?» gliste James.

«Ja,» nikka Connor. «Han burde iallfall kline med ein bamse med jentenamn.»

Bruce spratt rasande opp frå stolen sin og glodde olmt på Connor. «Har du lyst til å gjenta det om fem sekund, når eg har slått alle tennene ut av kjeften din?»

James skauv stolen sin tilbake og flirte til venene sine då han reiste seg. «Då overlèt eg kjeklinga til dykk smågutane. Det er best eg er på rommet mitt når Kerry kjem og bankar på.»

«Og det trur du ho kjem til å gjere?» sa Shak. «Særleg det, så sinna som ho var på deg nettopp.»

«No har det seg tilfeldigvis slik at eg har eit ess i ermet,» flirte James. «Vesle frøken Perfekt held nemleg på å stryke i algebra. Ho treng den enorme hjernen min til å finne ut av X-ane og Y-ane sine.»

Connor rista på hovudet. «Du er jaggu meg heldig, James. Du har alltid flaks når det gjeld jenter.»

James såg sjølvtilfreds ut då han gjekk frå bordet. «Kva skal eg seie, gutar? Jentene kan berre ikkje motstå meg. Dei er som leire i hendene mine.»

• • •

James gjekk opp på rommet sitt, stega over haugen med skitentøy og sette seg på dobbeltsenga med klassikaren Store forventningar, som engelsklæraren hadde tvinga på han. Han skulle ha lese to hundre og femti sider allereie, men hadde stoppa på side sytti og noko og klarte ikkje å konsentrere seg fordi han venta at Kerry skulle kome og banke på kvar augneblink som helst.

Men då han kom til side 106, begynte han å tvile, og då nokon endeleg banka på, banka det tre gonger.

«Lauren?» utbraut James då det blonde håret til systera dukka opp i døra.

«Ha-haa,» smilte Lauren og peikte på James då ho kom inn i rommet. «Jammen er du raud i ansiktet. Kerry har fortalt at ho gav deg inn.»

James la bokmerket i boka og retta seg opp. «Har du snakka med Kerry? Kjem ho hit?»

«Det tviler eg på,» sa Lauren. «Ho har nettopp vore på rommet mitt og fått hjelp med matteleksa si.»

«Din svikar,» gispa James. «Kvifor gjorde du det? Eg er mykje betre i matte enn deg.»

«Ho er sint på deg, James. Og kanskje er eg ikkje like god i matte som deg, men eg får likevel toppkarakter, og eg ligg langt føre Kerry. Dessutan er det berre til pass for deg når du kjem med kjønnsdiskriminerande vitsar.»

«Det var Shak som fortalde vitsen. Eg berre lo litt.»

«Same det,» sa Lauren med eit skuldertrekk. «Du og Kerry skal alltid vere så dramatiske. I morgon er de nok i full gang igjen.»

«Kom du hit berre for å godte deg over at eg fekk meg ein på trynet, eller?»

Lauren flirte. «Eigentleg kom eg for å be deg om ei teneste.»

«Høyrest ikkje lovande ut.»

Lauren sette seg på sengekanten. «Du kjenner Kirsten McVikar?» James rista på hovudet.

«Jo, det gjer du, James. Ho var i fødselsdagsselskapet mitt. Ho er ei veninne av Bethany, men ho er eit år yngre. Hugsar du ikkje ho med dei svarte strømpebuksene med dei grøne prikkane?»

«Nei,» sa James. «Alle venene dine pratar same tullet, og de byter klede heile tida. Men kva er det no med henne?»

«Kirsten gav opp grunnopplæringa førre veka. Og du veit vel at bror til Bethany, Jake, også tek grunnopplæringa no?»

James nikka. «Korleis går det med den vesle fyren?»

«Kirsten seier at Jake ikkje har det så lett. Han har berre så vidt fylt ti, og no har han forstua ein tommel, og han er ikkje akkurat så stor for alderen, så det er tungt for han å bere sekken sin på lange løpeturar og slikt.»

«Synd,» sa James. «Eg håper Jake klarer det. Han kan vere litt sjølvgod iblant, men …»

«Ein skal ikkje kaste stein når ein sit i glashus,» avbraut Lauren. «Men uansett så har Bethany og eg laga ein plan for å hjelpe Jake. Vi vil at han skal få ei lita pakke med sjokoladeplater, tørre støvlar og undertøy og polstra reimar for at det skal bli lettare å bere sekken.»

James såg sjokkert ut. «Lauren, du kan ikkje berre kome vandrande inn på grunnopplæringsområdet. Det er alarm i portane, og piggtråd og overvakingskamera overalt.»

«Bethany og eg har planlagt alt saman nøye, men det hadde vore fint om det var ein litt eldre som ville bli med oss.»

«Nei, nei, nei!» lo James. «Ikkje sjå på meg. Vi er skikkeleg ille ute viss vi blir tekne. Jake er ein grei liten gut, men han må berre lide seg gjennom grunnopplæringa, slik alle vi andre har gjort.»

«Ver så snill, James.»

«Kvifor bryr du deg forresten om dette? Eg skjøner jo at Bethany vil gjere alt for å hjelpe veslebror sin, men kvifor vil du det? Eg har aldri høyrt deg seie eit godt ord om Jake. Du slo han jo gul og blå den gongen han tetta doen din med popkorn.»

«Bethany er besteveninna mi. Eg gjer det for henne.»

«Vent no litt,» sa James og lyste opp då han skjønte teikninga. «Du gjer det slett ikkje for Jake. Gullguten din driv også med grunnopplæringa no, ikkje sant? Du gjer dette for Rotta.»

«Nei,» gispa Lauren. «Eg meiner, Rotta er jo partnaren til Jake på grunnopplæringa. Men han er ikkje kjærasten min.»

«Høyr her, Lauren, eg veit at du er forelska i Rotta, men alt går så bra for meg no. Eg er heilt à jour med leksene, og karakterane er slett ikkje verst. Eg må ha brukt tusen timar på å springe strafferundar og vaske doar sidan eg kom til CHERUB. Så eg tek ingen sjansar for nokon viss ikkje det gjeld liv og død.»

«Eg tenkte nok du ville seie det,» flirte Lauren. «Så eg må nok krevje den tenesta av deg.»

«Kva for ei teneste? Eg skuldar deg ingen ting.»

James kjende at det hogg til i hjartet då Lauren sende han det fule fliret sitt. Ansiktet hennar hadde forandra seg sidan ho var småunge, men akkurat det uttrykket hadde ikkje forandra seg ein skit. Det var det uttrykket ho brukte å få rett før ho klinte ein is inn i ansiktet ditt. Det var det uttrykket ho hadde når ho herpa ein dvd og sa til mora at ho såg James gjere det …

«Hugsar du i fjor, då vi var i Idaho?» sa Lauren blidt. «Hugsar du at du bedrog Kerry med ei jente som heitte Becky?»

James nikka dystert.

«Eg har aldri sagt det til nokon, men altså, det der kunne jo kome ut når som helst, og då ville Kerry mose deg. Så eg vil berre ha ei lita teneste til gjengjeld for evig togn.»

«Kva er det du seier?» skreik James. «Det der er ikkje å be om ei teneste, det er utpressing.»

«Jo, det du kan kanskje kalle det det,» gliste Lauren. «Men, James, du liker Rotta, og du liker Jake. Kan det eigentleg vere noko stort problem for deg?»

«Kva er du for ein dritsekk som pressar din eigen bror?» spurde James surt.

Lauren svarte ikkje på det. «Eg og Bethany har planlagt alt saman, James. Det er ikkje snakk om at vi blir tekne.»

«No skjøner eg det,» sa James og prøvde å høyrast sjølvsikker ut. «Du berre bløffar. Den greia med Becky skjedde for over eit år sidan, og Kerry veit at eg ikkje er nokon engel. Ho kjem til å forstå.»

Lauren flirte og gjekk mot døra. «Greitt, då går eg og fortel Kerry om Becky no med det same.»

James prøvde å late som om det ikkje brydde han då Lauren gjekk ut i gangen og bortover mot rommet til Kerry, men han klarte det ikkje så lenge og sette etter henne.

Rommet til Kerry var mindre enn tjue meter borte, og Lauren skulle akkurat til å banke på døra då han tok henne att.

«OK, du vinn,» kviskra James bittert.

Lauren smilte fornøgd. «Tenkte nok eg ville det, ja.»

James fnyste. «Men du kan ikkje fortsetje å presse meg. Du må sverje på grava til mamma at du aldri fortel det til nokon.»

«Det er greitt nok,» nikka Lauren. Og så smilte ho breitt og gav bror sin ein klem. «Takk, James.»

James var altfor sur til å klemme tilbake, men motvillig måtte han beundre frekkheita hennar. Så gjekk døra til Kerry opp.

«Eg syntest nok eg høyrde dykk to,» sa ho. «Kva er det som skjer her ute?»

«Ingenting,» sa James lite overtydande.

Lauren smilte til Kerry. «Eg bad denne idioten om å gå og be deg om unnskyldning.»

James blei letta over å sjå at Kerry smilte til han. «Eg overreagerte vel litt sjølv,» sa ho.

James drog på skuldrene. «Beklagar at eg lo av den vitsen.»

«Det overlever eg,» sa Kerry og kom bort og kyste James på kinnet. «Hugsar eg rett når eg meiner du sa at du ligg litt etter med Store forventningar?»

«Side eitt hundre og tolv,» nikka James.

«Det er lenger enn eg,» sa Kerry. «Eg kjem aldri til å bli ferdig, så eg lånte filmversjonen på biblioteket. Har du lyst til å kome inn og sjå han?»

«Du har redda livet mitt,» flirte James og gjekk inn på rommet til Kerry. Så kasta han eit blikk tilbake på systera. «Ser deg seinare, Lauren.»

«Eg sender deg ein SMS med detaljane,» sa Lauren. «Og ikkje kom for seint.»

Kerry såg litt forvirra ut. «Kva er det ho pønskar på?»

James la armen om Kerry for å kysse henne. «Ikkje tenk på det,» smilte han og sparka døra igjen med joggeskoen.

